
Xülasə.  

Məqalədə müasir dövrün tələblərinə uyğun olaraq, Azərbaycanın ASK sahələri üzrə 

kooperasiya sisteminin: kənd təsərrüfatı istehsal kooperativləri, aqrar-sənaye sahələrin istehlak 

kooperativləri, regional kooperativlər birlikləri, ixtisaslaşdırılmış mərkəzi kooperativlər 

assosiasiyaları (ittifaqları) yaradılmasının nəzəri-metodoloji əsasları şərh olununr və on iki 

təməl prinsipləri müəyyənləşdirilir, əsas və assosiasiya olunmuş (birləşmiş, ortaq)  üzvlərin 

xüsusiyyətləri açıqlanır, onların inteqrasiya-əlaqə formaları göstərilir.  

 

Açar sözlər: istehsal kooperativi, istehlak kooperativi, əsas üzv, assosiasiya olunmuş üzv, 

inteqrasiya, pay, üzvlük haqqı, kooperativləşmə prinsipləri. 

 

 

Məzmunu. Müasir insanların dünyagörüşündə kooperasiya (“cooperation” - latın 

sözüdür, əməkdaşlıq mənası kəsb edir) əməyin təşkilinin elə bir formasıdır ki, bu zaman bir-biri 

ilə qarşılıqlı əlaqədə olan müxtəlif əmək prosesində çoxlu sayda insanlar birlikdə iştirak edir, öz 

məqsədləri uğrunda fəaliyyət göstərirlər. “Kooperasiya” anlayışı əməkdaşlıq mənasını daşıyır. 

Belə əməkdaşlıq zamanı coxlu sayda adam iştirak edir. Onlar bir məqsəd uğrunda, mahiyyətcə 

müəyyən əmək prosesində müxtəlif xarakterli vəzifələri yerinə yetirir və bir-birinə köməklik 

göstərirlər. İqtisadi fəaliyyətin müxtəlif sahələrində ümumi məqsədə nail olmaq üçün təşkilati 

cəhətdən könüllü birləşmiş işçilərin, kiçik istehsalçıların, o cümlədən kəndlilərin, onlara xidmət 

göstərən şəxslərin qarşılıqlı köməyinin məcmusunu ifadə edir.  

ASK sistemində kooperativləşdirmə və aqrar-sənaye inteqrasiyası məsələlərinin həllində 

“kooperasiya” anlayışı fiziki və hüquqi şəxslər, təşkilatlar arasında qarşılıqlı əlaqəli fəaliyyət 

mahiyyəti kəsb edir. Könüllü birləşmə və bərabər hüquqlu əməkdaşlıq əsasında məhsul 

istehsalı, satışı, müxtəlif xarakterli xidmətlərin göstərilməsi, xammal və materiallar alınması 

kimi proseslərinin yerinə yetirilməsində birgə fəaliyyət, əməkdaşlıq və yardım göstərmək 

məqsədlərini özündə əks etdirir.  

İstehsal və əmək prosesində kooperasiya əməyin ictimai bölgüsünə əsaslanır. İstehsalın 

texniki-texnoloji şərtlərilə müəyyənləşdirilir. Texnoloji mərhələlər arasındakı münasibətləri əks 

etdirir, öz aralarında bölüşdürür və əlaqələndirir. Bu halda kooperasiya üsulu ilə 

ixtisaslaşdırılmış təsərrüfat subyektləri, müəssisələr arasında mükəmməl istehsal-iqtisadi 

əlaqələrin qurulması üçün əlverişli şərait yaradılır. Belə əlaqələr ictimai əmək bölgüsünün o 

mərhələsində yaranmağa başlayır ki, bu zaman müxtəlif mahiyyətli istehsal funksiyalarının 

əlaqələndirilməsi nəzərdə tutulan səmərəliliyə nail olmaq üçün vacib, zəruri şərtə çevrilmiş olur. 

Əməyin kooperativləşdirilməsi - əmək fəaliyyətini birləşdirmək, əlaqələndirmək 

mahiyyətini kəsb edir. Burada oxşar konkret əməyə əsaslanan, eyni işin yerinə yetirilməsi 

(məsələn, kənd təsərrüfatı bitkilərinin cərgələrarası alaq edilməsi, tərəvəz və meyvə yığımı və 

s.) ilə məşğul olan müəyyən sayda işçilərin birliyini səciyyələndirən sadə kooperasiya və 

əməyin funksional bölgüsünə əsaslanan mürəkkəb kooperasiya növləri bir-birindən 

fərqləndirilir. Əməyin mürəkkəb kooperasiyasına, misal üçün, məhsulun yığımı və daşınması; 

istehsal-tədarük-emal-anbar təsərrüfatı-nəqliyyat (daşıma)-satış mərhələlərinin funksiyalarının 

əlaqələndirilməsi kimi hallar aid edilir. Əməyin mürəkkəb kooperasiyasında müxtəlif texnoloji 

əməliyyatları yerinə yetirən əmək kollektivlərinin qarşılıqlı əlaqədə fəaliyyət göstərməsi və 

səmərəli nəticələrə nail olunması mümkün olur.  

  İstehsalın kooperativləşdirilməsi - nəzərdə tutulan səmərəli nəticələr əldə etmək 

məqsədi ilə, ixtisaslaşma və təmərküzləşmənin üstünlüklərindən istifadə edərək, müxtəlif 

xüsusiyyətli fəaliyyət sahələrinin birləşdirilməsi: qarşılıqlı əlaqələrin yaradılması və 

məqsədyönlü istqamətləndirilməsi ilə səciyyələndirilir.   

Fəaliyyət forması, məhsul və xidmət növlərindən asılı olaraq, istehsalın 

kooperativləşdirilməsinin aşağıdakı növləri bir-birindən fərqləndirilir: 

- istehsal kooperativləri.  İstehsl münasibətləri nəticəsində müəyyən məhsul və ya məhsullar 

istehsal edilir və istehlak bazarına təklif olunur. Məhsul istehsalının iki forması bir-birindən 

fərqləndirilir: kənd təsərrüfatı məhsulları istehsal edilir; ilkin və təkrar emaldan keçmiş sənaye 

məhsulları istehsal edilir. Kənd təsərrüfatında kooperativləşdirmə məqsədinin həlli zamanı 

birinci əlamət əsas götürülür və istehsal kooperativləri bu xüsusiyyətə əsasən formalaşdırılır. 

Sənaye məhsullarının istehsalı isə, insan tələbatının ödənilməsi nöqteyi-nəzərdən kənd 

təsərrüfatı və hasilat sahələrinin məhsullarının emalından ibarət olur. Odur ki, ilkin əmək 

fəaliyyəti ilə müqayisədə, xidmətedici sahə, yəni istehlak sahəsi sayılır. Fiziokratların iqtisadi 

düşüncələrinə uyğun olaraq, sərvətin yaranma mənbəyi kənd təsərrüfatından ibarətdir. Yerdə 

qalan fəaliyyət sahələri istehlakçı funksiyalarını yerinə yetirirlər. Yəni emal sahələri kənd 

təsərrüfatı məhsul və xammalından istifadə etməklə, ərzaq və qeyri-ərzaq məhsulları istehsal 

edirlər. Ona görə də kənd təsərrüfatında kooperativləşdirmə məsələsinin həlli zamanı emal 

funksiyaları istehlak kooperativlərinin təşkili zamanı nəzərə alınır və ona aid edilir; 

- istehlak cəmiyyətləri. Hüquqi və fiziki şəxslərin ehtiyacları üçün istehlak şeyləri, yəni xammal 

və materiallar alan iqtisadi subyektlərin birliyi yaradılır. Bir qayda olaraq, istehlak 

kooperasiyası formasında fəaliyyət göstərir. Keçmiş SSRİ dövrü və sosialist ölkələri üçün daha 

çox xarakterik sayılmışdır. Hazırda MDB ölkələri üçün az və ya çox əhəmiyyət kəsb edən 

fəaliyyət sahəsi sayılır. Azərbaycanda “Azərittifaq” sisteminin fəaliyyəti ilə səciyyələndirilir. 

Kooperativləşdirmənin bəzi prinsiplərindən təcrid olunduğuna görə öz əhəmiyyətini azaltmışdır;  

-  kredit kooperativləri. Bu halda pul əmtəə rolunda çıxış edir. İsehsal və xidmət subyektləri pula 

(kapitala) olan tələbatını ödəmək üçün birləşir və maliyyə imkanlarını yaradırlar 

(genişləndirirlər). Pula olan tələbat onların qarşısında duran məqsəd uğrunda fəaliyyəti üçün 

uzun müddətli və qısa müddətli iqtisadi aktivlərin əldə edilməsi, istehsal və xidmət proseslərinin 

təşkili və həyata keçirilməsi üçün vəzifələrin yerinə yetirilmə zərurəti ilə şərtləndirilir;   

- xidmət və yaxud istehlak kooperativləri. Müxtəlif növ xidmətlər əmtəə rolunda çıxış edir, 

məsələn, əməyin mexanikləşdirilməsi, anbar təsərrüfatları, nəqliyyat-daşıma xidmətləri və s. 

Belə xidmətlər, bir qayda olaraq, istehsalçılara və istehlakçılara göstərilir. İstehsalçılar öz 

funksiyalarını səmərəli yerinə yetirmək məqsədilə müəyyən növ xidmətlərdən istifadə etmək 

zərurəti ilə üzləşirlər. İstehlakçılar tələbatına uyğun gələn xammal və materialların əldə 

edilməsi, müəyyən növ xidmətlərdən istifadə etmək məcburiyyətində olurlar; 

- tədarük-satış kooperativləri. Təsərrüfat subyektləri istehsal etdikləri məhsulların (kənd 

təsərrüfatı istehsalçıları özlərinin kənd təsərrüfatı məhsullarının) satışı və istehsal prosesində 

istifadə edilən resuslar, məsələn, keyfiyyətli toxum, mineral və üzvi gübrələr, bitkilərin 

mühafizəsi üçün kimyəvi preparatlar, dezinfeksiya vasitələri, kənd təsərrüfatı texnikası, ehtiyat 

hissələri və s. ilə təchiz etmək məqsədilə belə kooperativlər yaradılır.   

Kooperasiya ictimai əmək bölgüsünün elə bir xüsusi formasıdır ki, ixtisaslaşmaya 

ziddiyyət təşkil edir. Əgər ixtisaslaşma məhsul istehsalı prosesinin ayrı-ayrı texnoloji 

mərhələləri üzrə əmək bölgüsünü tələb edirsə, onun əksinə olaraq,  kooperasiya müxtəlif 

mərhələlər (fəaliyyət növləri) üzrə ixtisaslaşmış (istehsal mərhələlərinə bölünmüş) əmək 

proseslərinin vahid texnoloji prosesdə, lakin tamamilə yeni keyfiyyət əlamətləri: əməkdaşlıq və 

istehsal proseslərinin kombinasiyası və yüksək səviyyədə təmərküzləşdirilməsi əsasında 

inteqrasiyasını təmin edir və səmərəli nəticələrə nail olmaq üçün əlverişli şərait yaradır. 

Kooperasiya yeni təşkilati formalara əsasən həyata keçirilir, istehsalın optimal 

təmərküzləşməsini mümkün edir, istehsal prosesinin ayrı-ayrı mərhələləri arasında qarşılıqlı 

əlaqələrin davamlılığı və səmərəliliyini təmin edir. 

Əgər ayrı-ayrı istehsal mərhələləri (məsələn, kənd təsərrüfatı və emal sənayesi) vahid 

texnoloji proses kimi birləşdirilirsə, bu zaman kooperasiyanı sahədaxili və ya horizontal (üfqi) 

kooperasiya adlandırırlar.  Kənd təsərrüfatında horizontal (üfqi) istehsal-iqtisadi əlaqələr əyani 

(konkret, maddi) və stadial (dövrlü, dövrlərlə gedən, mərhələli) ixtisaslaşma əsasında inkişaf 

etdirilir. Heyvandarlıqda südçülük təsərrüfatları iri buynuzlu malın yetişdirilməsi və 

kökəldilməsi üzrə ixtisaslaşdırılmış komplekslərlə kooperasiya olunur; quşçuluqda ərzaq üçün 

yumurta istehsalı üzrə quşçuluq fabriklərinin stadial (dövrlü, mərhələli) kooperasiyası; dənli 

bitkilər və yemçilik üzrə toxumçuluqda kooperasiya eksperimental (təcrübə) bazaları, 

ixtisaslaşdırılmış toxumçuluq və əmtəəlik təsərrüfatların inteqrasiyası yaradılır və s.  

Horizontal (üfqi) kooperasiya yeyinti sənayesində geniş yer tutmuşdur. Məsələn, konditer 

fabrikləri, un-yarma sənayesi, şəkər zavodları, südçülük və meyvə-konserv sənaye sahələrinin 

məhsullarından istifadə etməklə, mükəmməl istehsal-iqtisadi əlaqələri inkişaf etdirilir, birgə 

səylər nəticəsində daha yüksək nəticələr əldə edilir, fəaliyyət əlaqələri davamlı və dinamik 

inkişaf edir, vaxta qənaət olunur, istehsal xərcləri azaldılır və s. nailiyyətlər qazanılır. Horizontal 

(üfqi) kooperasiya ənənəvi kənd təsərrüfatı müəssisələrinin çoxsahəli fəaliyyətindən 

ixtisaslaşdırılmış fəaliyyət növünə keçid üçün mühüm amil hesab edilir. Belə keçidin özü kənd 

təsərrüfatında inteqrasiya proseslərini və qarşılıqlı əlaqəsi olan sahələrin inkişaf etdirilməsi, 

istehsalın yeni texnika və texnologiya əsasında inkişaf etdirilməsi üçün əlverişli şərait yaradır. 

Vertikal (şaquli) kooperasiya (inteqrasiya) sahələrarası kooperativləşdirmə, müxtəlif 

iqtisadi fəaliyyət sahələri və  təsərrüfat subyektlərinin inteqrasiyasıdır. Vahid texnoloji prosesdə 

xammal və materialların istehsalın bir mərhələsindən digərinə optimal keçirilməsi təmin edilir, 

itkilər azaldılır, keyfiyyət yüksəlir, istehsal xərcləri aşağı düşür və əmək məhsuldarlığı artır və s. 

ASK-də vertikal (şaquli) inteqrasiya həm istehsalın (kənd təsərrüfatı və sənaye istehsalı-emal 

sahələrinin qarşılıqlı əlaqədə) təşkili forması, həm də mərkəzləşdirilmiş idarəetmə və 

planlaşdırma metodunu əvəz edən son məhsul istehsalı üzrə bütün silsilə mərhələlərin 

sahələrarası əlaqələrinin təşkili forması kimi təzahür olunur. Onun əsasını bazar prinsipləri: 

əmtəə istehsalçılarının iqtisadi azadlığı, rəqabət, rəqabətə davamlılıq, tələb və təklif, 

resurslardan səmərəli istifadə etmək zərurəti, istehsalın stabilliyinin təmin olunması, istehsal 

xərclərini azaltmaq və satış bazarını əlində saxlamaq kimi əlamətlər təşkil edir.    

Təsərrüfatçılıq forması və yaxud təsərrüfat qurumu (təşkilatı) kimi kooperasiyanın 

mahiyyəti onunla səciyyələndirilir ki, onun əsasını təşkil edən kooperativ mülkiyyəti fərdin 

deyil, bir qrup şəxsin mənafeyini tərənnüm etdirir və ictimai xarakter daşıyır. Ondan birlikdə 

istifadə etmək hüququ yalnız kooperativlərə məxsusdur. Kooperasiyanın təsərrüfatçılıq forması 

kimi inkişaf tarixində ənənəvi kollektiv təsərrüfatların (kolxozların) klassik kooperativ 

əlamətlərinin itirilməsi və dövlət mülkiyyəti əsasında fəaliyyət göstərən kooperasiya 

əlamətlərinin gücləndirilməsindən xəbər verir. Bu da çoxlu sayda kolxozların praktiki 

fəaliyyətinin yalnız formaca kooperativ sayılması ilə təsdiq edilir. Onların əsasını kollektiv 

mülkiyyəti forması təşkil etmişdir. Odur ki, qrup mülkiyyətindən çox ictimai və kollektivləşmə 

əlamətlərini özündə əks etdirmişdir.  

Kooperativ fəaliyyətin bütün istiqamətləri sahibkarlıq sayılır və onun ən əhəmiyyətli, 

xüsusi forması hesab edilir. Amma üç əsas əlamət kooperativ fəaliyyət formasını sahibkarlığın 

digər formalarından fərqləndirilir: 1) birgə mülkiyyətin olması; 2) işgüzar əməliyyatların 

təxmini olaraq xərclər səviyyəsində qiymətləndirilməsi, ondan artıq daxilolmaların hamısının 

(yəni xalis mənfəətin) ədalətli qaydada kooperativ üzvləri arasında bölünməsi; 3) kapital 

qoymuş şəxslərin təsirinin məhdudlaşdırılması. Bu əlamətlər iqtisadi subyektlərin 

təşkilatlanması, rəqabətə davamlılığını təmin etmək və onun kooperativ kimi uyğunlaşdırılması 

üçün zəruri hesab edilir.  

Kooperativin  təsisçiləri, qanunvericilikdə nəzərdə tutulmuş qaydaya əsasən, ola bilər: 

dövlət əmlakını idarəetməyə vəkil edilmiş dövlət orqanları, ölkənin fiziki və hüquqi şəxsləri, 

xarici dövlətlərin fiziki və hüquqi şəxsləri, vətəndaşlığı olmayan şəxslər, beynəlxalq təşkilatlar. 

Onlar kooperativ üzvləri sayılırlar. 

Kooperativdə iştirak etmək hüququ pay fonduna əmlak üzvlük haqqı ödəmək öhdəliyini 

yaradır: torpaq sahələri, məhsuldar mal-qara, əmlak və pul formasında pay fonduna üzvlük 

haqqı ödənilir. Pay üzvlük haqqı məcburi və könüllü ödənişlərdən ibarət olur. Kooperativ 

üzvləri qanunvericilik və nizamnaməyə əsasən kooperativə üzvlüyə qəbul edilirlər. Kooperativ 

üzvləri üzvlük hüququ qazanmaq üçün pay fonduna ilkin məcburu üzvlük haqqı ödəyir və 

könüllü olaraq, əlavə pay üzvlük haqqı ödəyə bilmək səlahiyyətinə malik olurlar. Üzvlüyə qəbul 

edilmiş hüquqi və fiziki şəxslərin hər biri, pay fonduna ödənilmiş üzvlük haqqının həcmindən 

asılı olmayaraq, bir səs vermək hüququ qazanırlar.  Kooperativ üzvləri kooperativin 

öhdəliklərinin yerinə yetirilməsində (kreditorların tələblərinə uyğun olaraq yaranmış öhdəlikləri 

müəyyən edilmiş müddətdə yerinə yetirmək mümkün olmadığı hallarda) maddi yardım 

göstərmək  məsuliyyəti daşıyırlar. Məcburi ilkin paya görə  divident, qazanc payı (kooperativ 

üzvlərinin qoymuş olduqları kapitala görə aldıqları mənfəət payı) ödənilmir. Kooperativ 

üzvlərinə əlavə pay ödənişinə görə və assosiativ üzvlərə isə pay üzvlük haqqına görə 

mənfəətdən pay verilir. 

Kooperativin assosiasiya olunmuş (birləşmiş, ortaq) üzvü pay üzvlük haqqını ödəyən və 

bu paya görə mənfəətdən pay alan fiziki və hüquqi şəxslər hesab edilirlər, amma onların 

səsvermə hüquqları olmur. Bəzi hallar istisna hesab edilir, məsələn, kooperativə assosiasiya 

olunmuş (birləşmiş, ortaq) üzvlüyün şərtləri ilə əlaqədar olaraq, kooperativin nizamnaməsində 

dəyişikliklər etmək yolu ilə, habelə assosiasiya olunmuş (birləşmiş, ortaq) üzv kooperativin 

işçisi olan hallarda səsvermə hüququ qazana bilirlər.  

Kooperativlərin əsas və assosiasiya olunmuş (birləşmış, ortaq) üzvlərinə əmək haqqı 

ödənilmir, yalnız muzdlu işçilər əmək haqqı alırlar. 

Kooperativlərin təşkili prinsipləri. Müasir qloballaşan dünyada və bazar iqtisadiyyatı 

şəraitində kənd təsərrüfatı istehsalçılarının səmərəli fəaliyyət göstərməsi onların təşkilati-

idarəetmə metodları və istehsal-sahəvi strukturunda islahatlar aparılması, fəaliyyət istiqamətinin 

seçimi, texnoloji əlaqələrin səmərəli qurulması və s. davamlı, dinamik inkişafının fəqərə sütunu 

hesab edilir. 12 təməl prinsiplərinə ciddi əməl etmək mühüm əhəmiyyət kəsb edir: azad seçim, 

könüllülük, iqtisadi müstəqillik, qanunauyğunluq, səmərəlilik, özxərcini ödəmək, özünənəzarət, 

özünüidarəetmə, rəqabətə davamlılılıq, ixtisaslaşma,  təmərküzləşmə, inteqrasiya.  

Summary. In article, in conformity to requirements of the modern world, are considering 

the theoretical-methodological bases on creation of system of the cooperation of agrarian-

industrial complex of Azerbaijan, where are entering: agricultural production co-operative, 

consumer  co-operative of agrarian sector, regional associations of co-operatives, central 

specialising associations (unions), are defining twelve base principles, are describing the 

properties of  basic and associative members of co-operative, are showing the forms of their 

integration.  

Аннотация. В статье, в соответствии с требованиями современного мира, 

рассматриваются теоротико-методологические основы по созданию системы кооперации 

аграрно-промышленного комплекса Азербайджана куда входят:  сельскохозяйственные 

производственные кооперативы, потребительские кооперативы аграрного сектора, 

региональные объединения кооперативов, центральные специализированные ассоциации 

(союзы), определяются двенадцать базовых принципов, описываются свойства основного 

и ассоциативного членов кооператива, указываются формы их интеграции.  

 

Ключевые слова: производственный кооператив, потребительский кооператив, 

основной член, ассоциативный член, интеграция, вступительный пай, членский взнос, 

принципы кооперироваия. 

